
Salm 12
Gweddi am help 

1 Help, ARGLWYDD! Does neb ffyddlon ar ôl! Mae'r rhai sy'n driw wedi diflannu. 
2 Mae pawb yn dweud celwydd wrth ei gilydd; maen nhw'n seboni ond yn ddauwynebog. 

3 Boed i'r ARGLWYDD roi stop ar eu geiriau ffals, a rhoi taw ar bob tafod sy'n brolio! 

4 “Gallwn wneud unrhyw beth!” medden nhw. “Gallwn ddweud beth leiciwn ni! Dŷn ni'n atebol i neb!” 

5 Ond meddai'r ARGLWYDD: “Am fod yr anghenus yn dioddef trais, a'r tlawd yn griddfan mewn poen, dw i'n mynd i weithredu. Bydda i'n ei gadw'n saff; ie, dyna mae'n dyheu amdano.” 

6 Mae geiriau'r ARGLWYDD yn wir. Maen nhw fel arian wedi ei buro mewn ffwrnais bridd, 

neu aur wedi ei goethi'n drwyadl. 7 Byddi'n gofalu amdanon ni, ARGLWYDD, Byddwn ni'n saff o afael y genhedlaeth ddrwg yma 8 sy'n cerdded o gwmpas yn falch, a phobl yn canmol y pethau ofnadwy maen nhw'n eu gwneud! 

......................
Yn y Salm hon mae Dafydd yn galaru am gyflwr cymdeithas, mae’n teimlo fod popeth ar chwâl. Wynebodd Dafydd gyfnodau o erlid creulon gan y Brenin Saul (roedd Saul wedi troi ei gefn ar Dduw)  ac roedd rhaid iddo ddysgu’n gyflym iawn pwy oedd yn ffrind go iawn iddo. Mae’n amlwg ei fod wedi ei siomi mewn nifer o bobl.

Y pellaf dŷn ni’n crwydro oddi wrth Dduw yna y gwaethaf dŷn ni fel unigolion, ac fel cymdeithas, yn ymddwyn. Doedd na byth amser (heblaw am yn Eden – Genesis 1) pan oedd popeth yn berffaith, ond ar adegau pan mae cymdeithas wedi closio at Dduw mae yna newidiadau cymdeithasol mawr wedi digwydd. O ganlyniad i’r diwygiad yng Nghymru yn 1904 bu degawdau (hyd yn oed lan i’r 70au mewn rhai mannau) pan nad oedd raid i bobl gloi drysau’r tŷ na’r car. Wrth barchu’r hyn oedd yn anweledig (Duw) ac ufuddhau i eiriau’r Beibl roedd gwell graen ar gymeriad pobl yn gyffredinol. Mae cri Dafydd yn y ddwy adnod gyntaf yn debyg iawn i eiriau Paul at Timotheus yn amser y Testament Newydd,
1 Ond dw i eisiau i ti ddeall hyn: Bydd adegau ofnadwy o anodd yn y cyfnod olaf hwn. 2 Bydd pobl yn byw i'w plesio nhw eu hunain, ac yn byw er mwyn gwneud arian. Byddan nhw'n hunanbwysig ac yn dirmygu pobl eraill, yn sarhaus, yn anufudd i'w rhieni, yn anniolchgar ac yn annuwiol. 3 Yn ddiserch, yn amharod i faddau, yn hel clecs maleisus, yn gwbl afreolus ac anwaraidd, ac yn casáu daioni. 4 Yn bradychu eraill, yn poeni dim am neb, ac yn llawn ohonyn nhw'u hunain. Pobl yn caru pleser yn lle caru Duw. (2 Timotheus 3: 1-4)

Yr un ydy cri’r ddau ddyn duwiol – bod pobl yn troi eu cefnau ar Dduw, yn anffyddlon iddo ac yn meddwl am ddim ond am eu hunain.  
Fel yn Salm 10  rydyn ni’n cael darlun yma o ddylanwad yr un drwg yn creu balchder ac agwedd ddi-hid: Gallwn wneud unrhyw beth!” medden nhw. “Gallwn ddweud beth leiciwn ni! Dŷn ni'n atebol i neb!” 
Ond....(adn.5) Un o’r prif bethau dŷn ni wedi ddysgu wrth ddarllen y Salmau hyd yma (o 1 i 11) ydy bod y rhai sy’n gwrthwynebu Duw, y rhai sy’n ei ddiystyru, yn mynd i ddioddef. Ond mae Duw yn gofalu am ei bobl, byddi'n gofalu amdanon ni, ARGLWYDD, Byddwn ni'n saff o afael y genhedlaeth ddrwg yma 8 sy'n cerdded o gwmpas yn falch, a phobl yn canmol y pethau ofnadwy maen nhw'n eu gwneud! 
Mae Dafydd yn gwbl hyderus y bydd Duw yn gweithredu o blaid ei bobl. 

Sail hyder Dafydd ydy’r ffaith fod Duw bob amser yn cadw ei addewidion; mae o’n ffyddlon ac yn driw i’w air. Does dim twyll na chelwydd yn perthyn i Dduw. Mae Dafydd yn glynu at yr addewidion mae Duw wedi eu rhoi i’w bobl ar hyd y cenedlaethau.
Mae Gair Duw yn bwysig i’w bobl ac yn haeddu pob derbyniad, mae fel arian wedi ei buro mewn ffwrnais bridd, neu aur wedi ei goethi'n drwyadl. 

Mae metalau’n cael eu puro drwy dân, ac mae pob amhurdeb (popeth sy ddim yn aur neu arian pur) yn cael ei ddifa.  A dyna ddarlun o Air Duw – mae’n rhywbeth glân a phur a pherffaith.
Doedd gan Dafydd ddim Testament Newydd i’w ddarllen a’i ddeall. Mae gan Gristnogion yr 21ain ganrif addewidion sydd hyd yn oed yn fwy gwych na’r rhai oedd gan Dafydd, 

Os wnei di gyffesu ‘â'th wefusau’, “Iesu ydy'r Arglwydd”, a chredu ‘yn dy galon’ fod Duw wedi ei godi yn ôl yn fyw ar ôl iddo farw, cei dy achub. (Rhufeiniaid 10:9)

